“Бер җүләрлек диләр мәхәббәтне...”

(XI сыйныфта Ф/Садриевның “Кыргый алма әчесе” повесте буенча сыйныфтан тыш уку дәресе)

Кифая ЗАҺИРОВА,

Сарман гимназиясенең татар теле һәм әдәбияты укытучысы

Максат. 1. Укучыларны Ф.Садриевның иҗаты белән таныштыру, язучы белән кызыксыну хисе уяту.

 2. Әсәрнең эчтәлеге белән танышу, анализ ясау барышында төп һәм ярдәмче сюжет сызыкларын билгеләү, образларга бәя бирү.

 3. Ф.Садриевның романтик әдәбиятка сулыш өрүче икәнен исбатлау.

 4. Укучыларның мөстәкыйль фикерләү сәләтен үстерү.

 5. Үсмерләрдә югары әхлакый сыйфатлар булдыру, саф мәхәббәт хисе төшенчәсен аңлату.

Җиһазлау. Язучының портреты, әсәр, китапларыннан төзелгән күргәзмә, мультимедиа, компьютер.

Дәрес барышы.

Эпиграф. “...Илаһи көч эзләп барганда,

Нигә соң аймылды юлларым?”

(Л.Кәшфи)

I. Оештыру.

Укучылар дәреснең темасы, максаты белән таныштырыла. Мәхәббәт төшенчәсенә аңлатма бирелә.Эпиграф укыла, мәхәббәт турында фикер алышына.

II. Актуальләштерү. Язучының тормыш юлы искә төшерелә. Укучылар чыгышы тыңлана.

1нче укучы. Теләсә кайсы милләтнең әдәби барышында, аның төрле чорларында, милли әдәбиятта үзгәрешләр китереп чыгарган, яңа киңлекләр ачкан язучылар бар. ХХ-ХХI гасыр чиге татар әдәбиятында шундый каләм осталарының берсе - Фоат Садриев. Аның каләме белән күпсанлы хикәяләр, юморескалар, повестьлар язылган – “Шаһзаманов эше”, “Зөбәйдәнең күңел дәфтәреннән”, “Рәхмәт, әтием!”, “Көлми торган кеше”. 1992 елда ул үзенең “Таң җиле” исемле беренче романын чыгара. “Бәхетсезләр бәхете” трилогиясе өчен 2011 нче елда Г.Тукай исемендәге Дәүләт премиясенә лаек була.
Укытучы. Укучылыр, Фоат Садриевның “Кыргый алма әчесе” әсәрен өйдә укып килергә кушылган иде. Әсәр сезгә ошадымы? (Укучыларның җаваплары тыңлана) 
III. Уку мәсьәләсен чишү. Әсәргә анализ ясау.

Укытучы. Әдәби әсәрнең жанры – повесть. Повесть жанры әдәбиятның чәчмә әсәрләр төренә керә. Күләме буенча хикәядән зур. Төзелешендәге үзенчәлек – повестьта янәшә килүче ике яки өч сюжет сызыгы булу.

Әсәрнең эчтәлеге искә төшерелә. (Укучылар чыгышы)
3 нче укучы. Әнвәрә белән Вилданның матур гына башланган мәхәббәт тарихы сынаулар алдында кала. Вилдан мәхәббәт хакына корбан таләп итә, ә ул мәхәббәтнең юкка чыгуына, ике кешенең бәхетсезлегенә китерә.

Укытучы. Әйе, Вилданның үз-үзен яратуы күпләрне кыен хәлдә калдыра. Әсәрнең төп сюжет сызыгын Вилданның үз эчендәге каршылык барлыкка китерә: ул – эгоизм. Вилданның Әнвәрәне һәм үз-үзен яратуы арасында бәргәләнүе, шул сәбәпле сөйгәнен югалту тарихы артистлар мохитендә тасвирлана.

Төп сюжет сызыгыннан тыш повестьта ярдәмче сюжет сызыклары табыла. Алар өчәү: Вилдан – Әнвәрә сызыгы – мәхәббәт тарихы; Мансур - Әнвәрә сызыгы – гаилә тарихы; Нәсимә – Әнвәрә сызыгы – дуслык тарихы. (сюжет сызыкларын укучылыр үзләре таба)

Барлык сюжет сызыкларында да катнашучы герой кем ул?

4 нче укучы. Әнвәрә (образга бәя бирелә). Әнвәрә – ялкын, ут. “Күбәләктәй җиңел гәүдәле, һәрчак көләч, җырга-биюгә дигәндә чәчрәп торган Әнвәрә театрга кояштай балкып килеп керде.” “Әнвәрә бер басасы урынга биш басты, ул сөйләшмәде – сайрады, ул эшендә тир түкмәде – һәр күзәнәге белән ләззәт диңгезендә йөзде...”Намуслы, сизгер күңелле, хис белән яши. Ул – талантын башкалар белән уртаклашып яшәү өчен яратылган кеше.

5 нче укучы. Төп сюжет сызыгын барлыкка китерүче Вилдан – Әнвәрәнең капма-каршысы. “Әйтерсең лә, аның гәүдәсе гәүдә генә түгел, төп-төз биек багана; гүя һәммәсе дә күренмәс туры сызык белә тигезләнгән: текә киң маңгай, кылыч борын, юка иреннәр, уйчан йөз, аксыл-соры чәчләре, шундый ук кашлары.” Ул башкалардан читтрәк йөрергә тырыша, аларга югарыдан яши, салкын, ләкин чын мәгънәсендә талант иясе итеп сурәтләнә. Моңлы тавышка ия җырчы, рәсем остасы булган Вилдан талантын башкалар белән уртаклашырга теләми, сәхнә түрендә берүзе булырга омтыла.

6 нчы укучы. Әсәрдәге Мансур һәм Нәсимә образлары да аерым игътибарга лаек. Мансур кешеләр өчен җанын ярып бирергә әзер торуы белән һәркемне үзенә җәлеп итә. Ул яраткан кешесе мәнфәгатьләрен беренче планга куя.

Укытучы. Әйе, повестьта төп урынны дүрт геройның эчке дөньясын, кичерешләрен, характерын сурәтләү алып тора. Әсәрнең буеннан-буена геройлар үз-үзләрен һәм башкаларны бәялиләр.

Язучы бу әсәрдә чын мәгънәсендә гүзәл ике романтик тип иҗат итә. Алар талантлы артистлар, хис кешеләре. Язучы геройларын үзе күрергә теләгәнчә сурәтли. Бигрәк тә, Вилдан образын. Вилдан – татар әдәбияты өчен традицион булмаган романтик тип, дия алабыз.

Димәк, Ф.Садриев бу әсәрен язганда 90 нчы елларда яңадан күтәрелеш кичергән романтизм методына мөрәҗәгать итә.

Укучылар, әсәр әдәби алымнар белән баетылган. Ул алым әсәрнең исемендә. Ничек уйлыйсыз, нинди алым икән ул? (Укучылар җавабы тыңлана. Алар алымның метафора булуын әйтәләр)

Укытучы. Әйе, исемгә чыккан кыргый алма, аның әчесе метафора булып килә. Кыргый алма, беренче чиратта, кешенең холык-фигылен символлаштыра. Аның әчесе Әвәрәгә дә, Вилданның үзенә дә җитәрлек була. Шулай итеп, метафора Вилдан характерына да, аларның үзара мөнәсәбәтләренә дә, мәхәббәт тарихына да бәя бирә. Метафора соңгы вакыйгада тагын кабатлана. Кар каплаган ботаклардагы алмаларның коелып бетмәгән булуы – мәхәббәт әчесенең гомер буе озатачагы.

IV. Ныгыту. Бу өләштә әсәрнең идеясе табыла. Идеяне табу өчен укучылар әсәрнең соңгы вакыйгасына әйләнеп кайталар. Автор аларны алмагач янында очраштырырга тели. Әнвәрә мәхәббәт хакына барсына да әзер икәнлеген күрсәтсә дә, Вилдан үзен үзгәртерлек көч таба алмый.

(Көтелгән җавап. Мәхәббәттә бәхетле булыр өчен, үзең хакында түгел, яраткан кешең турында уйларга кирәк. Үзеңне артык ярату бәхетсезлеккә,үкенечкә китерә.)

V. Йомгаклау. Укытучы сүзе. “Мәхәббәт - ул үзе иске нәрсә”, - дигән шагыйрь. Чыннан да, ярату – ул кеше өчен иң затлы бөек хис. Аның серен әле тулысынча аңлата алучы булганы юк. Сез ничек аңлыйсыз бу сүзне? Нәрсә соң ул – мәхәббәт? Ә ярату нинди булырга мөмкин? (Икенче дәрескә укучылар үз фикерләрен язып киләләр.) 

